
Viðv. uppksoti til løgtingslóg um kringvarp

Víst verður til uppskot til løgtingslóg um kringvarp. Televarpið hevur hesar viðmerkingar.

Sambært uppskotinum skal Loftmiðlanevndin takast av, og í staðin skal fyrisitingin hjá landsstýrismanninum útinna uppgávurnar. Í viðmerkingunum verður sagt, at tað á henda hátt verður einfaldari og lættari at stovna privatar útvarps- og sjónvarpsstøðir. Sagt verður, at tað eisini verður slakað í treytunum fyri at fáa sendiloyvi, og hetta fer at slóða fyri teirri liberalisering av loftmiðlaøkinum, sum løgtingið ynskti í 1998. 

Televarpið metir, at tað í uppskotinum hvørki verður lagt upp til nakra liberalisering ei heldur at gera tað lættari hjá privatu støðunum at reka programmvirksemi. Mentamálaráðið má hava misskilt nakrar av grundleggjandi fortreytunum, sum privatu støðirnar hava fyri teirra virksemi sum heild. 

Um tað er ein nevnd ella embætisfólk nærri ella longri frá landsstýrismanninum, sum viðgerð eina umsókn um sendiloyvi, hevur ongan sum helst týdning fyri at seta á stovn eina privata útvarps- ella sjónvarpsstøð. Her er tí eingin liberalisering meira enn tann, sum formliga er, og er heldur at síggja sum enn ein staðfesting av teirri monopolstøðu, sum almenna kringvarpið hevur at reka programmvirksemi.

Vanligt er, at almennu kringvarpini í okkara grannalondum hava fingið álagt nakrar avmarkingar serliga í mun til, hvussu teirra programmvirksemið verður fíggjað. Endamálið hevur verið at geva privatu støðunum eitt fíggjarligt grundarlag í kappingini við almenna miðilin. Sambært uppskotinum § 8 hevur almenna kringvarpið í Føroyum framvegis rætt til at fíggja virksemið við lýsingum og sponsorering. Henda rætt hevur almenna kringvarpið umframt, at landskassin fíggjar sendinet og alla aðra tøkniliga útgerð, og at borgarin rindar eitt tað hægsta kringvarpgjaldið í Norðurlondum.

Í viðmerkingunum verður sagt, at kappingin millum almenna kringvarpið og privatu støðirnar ikki verður á jøvnum føti. Nei, tað er og verður hon sanniliga ikki við hesum uppskoti, og um Mentamálaráðið vil slóðað fyri teirri veruligu liberaliseringini – og kanska eisini fingið mentanarpolitiskan vinning burturúr – so átti fysta stigið verið at tikið rættin hjá almenna kringvarpinum til reklamuinntøkur v.m. av, tí hetta er einasta fíggjarliga grundarlagi hjá teimum privatu støðunum á handilsligum grundarlagi at hava og reka programmvirksemið. 

Televarpið mælir tí minsta lagi til, at § 8 verður broytt samsvarandi. 

